
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ХҮҮХДҮҮД ЭЭ!

	Саяхан ЗХУ-ын "Просвещение" гэдэг хэвлэлийн газраас К. А. Родкиний эмхэтгэсэн “Наргиантай өгүүллэгүүд“ гэдэг хүүхдийн энэ номыг англи хэл дээр хэвлэн гаргажээ. Энэ ном нь инээдэмтэй, шог хошин 110 гаруй мөчлөг өгүүллэгээс бүтжээ.

	Хүүхэд та нар инээн баясаж, юмны учир шалтгааныг олох гэж их мэрийдэг.

	Тэр тусмаа алиа хошин юманд бүр ч их дуртай. Бас юмыг сэтгэн, уран цэцнээр хэлж ярьж сурахыг хичээдэг.

	Хүүхдүүд аав, ээж үеийнхэнтэйгээ ярьж хөөрч, тоглон наадаж, юманд ажигч гярхай бас гэнэн томоогүй ханддаг нь хөгтэй бөгөөд сонирхолтой. Хүүхдийн энэ зан байдал, бодол санаа, томоогүй хөгтэй явдлын тухай хошин шогоор энэ номд өгүүлнэ.

	За, хөгжөөнт яриагаа ингээд эхэлье!

	 

	1. ТҮҮНИЙ НАЙЗ ХЭН БАЙСАН БЭ?

	Орой. Бяцхан Петя гэртээ ирээд

	— Ээж ээ! Би өөрийнхөө нэг найзтай оройн хоолоо хамт идэх үү? гэж гуйхад

	— Тэг тэг, хүү минь! гэж ээж нь хариулжээ. 

	Хүү нь учиргүй их баярлажээ. Тэгээд жаал, хаалгаа нээгээд:

	— За ороорой Рекс ээ! гэтэл том цагаан нохой нь орж ирсэн гэнэ.

	2. ЮМ БҮХНИЙГ ХИЙЖ ЧАДДАГ ХҮН

	— Хаалгаа нээгээрэй!

	— Чи хэн бэ?

	— Юм бүхнийг хийж чаддаг хүн байна.

	— Хэрэв юм бүхнийг хийж чаддаг юм бол наад хаалгаа яагаад онгойлгож чадахгүй байна?

	3. 

	Майк аа! Аня юу хийж байна? гэж Петяг асуухад

	— Хэрэв мөс зузаан байвал тэр гулгаж байгаа. Гэвч мөс тун нимгэрсэн, сэлж байгаа даг аа! гэв.

	4. ХИЧЭЭЛ ДЭЭР

	— Самбарт гараад миний асуултад хариулаарай! гэж багш, Викторыг заахад:

	— Намайг уучлаарай! гэж сурагч хэлэв.

	— За тэгвэл жаахан азная. Чи миний асуултаас айгаад байна уу даа? гэж багшийг хэлэхэд

	— Өө, үгүй ээ! Тийм биш. Би өөрийнхөө хариултаас л айгаад байна шүү! гэжээ.

	5. 

	Багш, над хоёр тавьчихсан гэж Майкыг хэлэхэд аав нь

	— Чи асуултаа ойлгоогүй юм байлгүй дээ гэв. 

	Майк:

	— Үгүй ээ, би ч ойлгосон л доо. Харин багш миний хариултыг ойлгосонгүй гэж хариулав.

	6. БИ ГЭЭГЭЭГҮЙ ЮМ ЧИНЬ

	Багш самбар дээр 5+7= гэж бичээд

	— Үүний нийлбэрийг ол? гэж нэг сурагчаас асуутал

	— Олох гэж, түүнийг чинь би ямар гээсэн биш дээ! гэж хариулсан гэнэ.

	 

	8. 

	— Олег, чи Викторынд битгий очиж бай! Цаадах чинь их муу жаал байгаа юм.

	— За ээж ээ! Харин Виктор л манайд ирж байг.

	 

	9. 

	Би шөнө огт унтаж чадсангүй. Нохой хуцаад, чи яриад...

	— Тэгвэл нь би хуцаад, нохой яриад байсан бол та унтах байсан юм уу?

	 

	10.

	Багш 

	— “Манай муур" гэдэг зохион бичлэг чинь танай ахынхтай яасан адилхан юм бэ дээ?

	Сурагч,

	— Оо, тэгэлгүй яах вэ. Адилхан л нэг муурын тухай юм чинь!

	 

	11. ХАР МУУР

	— Аав аа! Таны хоолны өрөөнд хар муур байна.

	— Миний хүү битгий ай! Хар муур, их бэлгэ дэмбэрэлтэй байдаг юм.

	— Ээ! Тэр муур чинь таны хоолыг идчихсэн байна.

	12.

	— Том оо! Чи өөрийнхөө гэрийн ажлыг хийхэд намайг тусалсан гэж багшдаа хэлсэн үү?


— Хэлсээн, Жөня!

	— Багш чинь юу гэсэн бэ?

	— Танай найзын алдаа хийсний төлөө чамд муу тавилтай нь биш дээ гэж хэлсэн.

	 

	13. АСУУХ ЮМ БАЙНА!

	— Хүүхдүүд ээ! Та нар мэдэж байгаа байх, дэлхий бол нарыг тойрдог юм гэж багшийг хэлэхэд:

	— Тэгвэл шөнө нар алга болчихоор дэлхий яадаг юм бэ? гэж Майк асуужээ.

	 

	14.

	— Ник ээ, та өдий насандаа яагаад ийм намхан байдаг юм бэ?

	— Би дандаа ажилтай байдаг болоод над өсөх зав олдоогүй юм.

	 

	15.

	— Петя! Бидний хэн нь хамгийн түрүүн унтах нь уу, харж байгаарай! Хэрэв урьдаар чи унтвал над хэлээрэй! Би унтахаар бол чамд хэлнэ.

	 

	16. 

	— Урт үстэй залуу хүмүүсийг эрэгтэй юм уу, эмэгтэй юм уу? гэдгийг нь яаж мэдэх вэ?

	— Үүнийг мэдэхэд амархан. Дугуйг нь л харчихад болно.

	 

	17. ТА ШҮДТЭЙ ЮУ?

	Бяцхан Олег хөгшин эжийдээ ирж 

	— Эмээ, та шүдтэй юу? гэж асуухад

	— Эмээд нь шүд байхгүй гэжээ.

	— Тэгвэл та миний тортыг хадгалж бай! Би жаахан байж байгаад ирнэ шүү! гэв.

	 

	18. ҮҮНИЙГ ХААНААС АВСАН БЭ?

	Петр өвөө зочлон иржээ. Тэгтэл Томын ээж сандран

	— Уучлаарай өвөө! Би таны, бяслагт маш дуртайг мэднэ. Гэвч одоо алга гэхэд бяцхан Том өрөөнөөс үсрэн гарч удалгүй жаахан бяслаг авчрав.

	Өвөө түүнд талархан бяслагийг аманд нь хийгээд;

	— Чиний нүд их сайн юм байна. Энэ бяслагийг чи хаанаас олсон бэ? гэж асуужээ. 

	Тэгтэл Том:

	— Оготнод тавьсан хавх дээрээс авсан юм гэв.

	 

	19. 

	— Өнөөдөр би хичээлээсээ эрт харимаар байна? Манай эгч дэлгүүрт хамт явах гэсэн юм аа.

	— Үгүй, тэгж болохгүй.

	— Танд маш их баярлалаа хүн гуай!

	 

	20. 

	— Яагаад чи хичээлээсээ хождоо вэ, Ник ээ?

	— Уучлаарай! Таг унтчихаж.

	— Өө! Чи чинь, гэртээ бас унтдаг юм уу?

	 

	21. МӨӨГНИЙ ЗУРАГ

	Францад очоод нэг англи хүн мөөгтэй хоол идмээр санагджээ. Гэвч тэр францаар ярьж чадахгүй болохоор түүний юу хэлж байгааг нь үйлчлэгч нь ойлгосонгүй. Тэгээд англи хүн тэмдэглэлийнхээ дэвтэр, харандааг авч удсангүй мөөгний зураг үйлчлэгчид өгчээ. 

	Үйлчлэгч зураг руу нь сайн хараад өрөөнөөс нь гарч явжээ. Тэгээд тэр, зочиндоо нарны халхавч авчирч өгсөн гэнэ.

	22. БИ БҮГДИЙг НЬ АГНАЧИХСАН ЮМ

	— Би дандаа Африк руу явдаг юм. Яагаад гэвэл бар агнахдаа тун дуртай гэж найздаа тэр хэлжээ.

	— Байз! Африкт чинь бар байхгүй шүү дээ!

	— Өө! Нээрэн тийм! Би бүгдийг нь агначихсан юм.

	 

	23. МОРИО БӨГСӨӨР НЬ ЯВУУЛСАН НЬ

	Нэг жаал хичээлээсээ хожимдчихжээ. 

	Тэгтэл багш нь:

	— Чи яагаад ингэж хоцорч ирэв? гэж асуухад

	— Би энд цагтаа ирж чадсангүй. Та харахгүй юу. Энэ гудамжаар нэг мөс, явах гэсэн морь маань урагшаа нэг алхаад, хойшоо хоёр алхаад болдоггүй ээ! гэж жаал хариулжээ.

	Гэтэл багш:

	— Тэгээд чи яаж энд ирсэн юм бэ? гэв.

	— Бүр ирэх гэж цөхөөд, морио хойш нь эргүүлж орхисон чинь сургууль дээрээ хүрээд ирчихсэн байв гэжээ.

	 

	24. БЯЦХАН ПИФ

	ПИФ гэдэг нь нэгэн бяцхан нохойны нэр, Английн коммунистуудын "Морнинг стар" "Үүрийн цолмон" гэдэг сонинд энэхүү ПИФ-ийн тухай зурагтай, олон сонин хошин яриа өгүүлсэн байдаг.

	Түүнээс та нар нэлээдийг уншин зургийг нь сонирхох байх.

	Тэгээд бяцхан ПИФ-тэйгээ танил болно байх гэж би итгэж байна.

	25. ПИФИЙН ЗУРСАН ЗУРАГ

	Энэ зураг дээрх цэцгийг бид харж байна. Үүнийг Пиф зуржээ. Энэ цэцэг хэр гоё болж вэ дээ?

	Хоёр дахь зураг дээр ПИФ, авгаасаа,

	— Миний энэ зураг танд таалагдаж байна уу? гэж асуухад

	— Үгүй ээ! таалагдахгүй байна! гэж хариулжээ.

	Ингээд Пифийн авга нь түүний зургийг нагацад нь үзүүлэх гэжээ. Гэвч гурав дахь зураг дээр Пиф юу хийж байна вэ?

	Харцгаа! Зургийг нь жаазнаас нь салгаад авчхав.

	Пифийн зургийг нагац нь сонирхон үзэх гэтэл жаазны хүрээн дотор ямар ч зураг байсангүй, харин өвгөний толгой харагдав.

	— Ийм юмыг чинь сайхан зураг гэх үү? гэж Пифийн авгыг хэлэхэд:

	— Ёстой тийм хөөрхөс минь! гэж нагац эмээ нь инээдээ барьж ядав.

	 

	26. ӨГЛӨӨНИЙ ХООЛОН ДЭЭР

	Нэг өглөө хүүгээ хоол идэж байхад нь Стевийн ээж:

	— Чи яагаад амаа гарынхаа араар арчиж байгаа юм бэ? гэхэд

	— Өө тэгэлгүй яах вэ. Гарын чинь ар тал, урд талаасаа цэвэр байдаг юм гэж хариулжээ.

	 

	27. ТА ГУРВЫН ХЭН ЧИНЬ ВЭ?

	— Сайн уу? Энэ Теде Велле?

	— Тийм ээ. Хэн ярьж байна?

	— Сем

	— Хэн гэнэ ээ? Би дуулахгүй байна.

	— Би Сем буюу Сид, Аде, Мачи ярьж байна. Одоо дуулав уу?

	— За дууллаа. Гэвч та гурвын хэн чинь одоо яриад байна даа?

	 

	28. 

	Петя, яагаад чи өнөөдөр усанд сэлэхгүй байна?

	— Нэг л сэлмээргүй байна. Учир нь өнөөдөр ус дэндүү нойтон байна. 

	 

	29. 

	— Чи яагаад уйлаад байна?

	— Манай ах усанд уначихсан юм.

	— Унасан хүн нь л уйлдаг юм байгаа биз, чи уйлдаг нь юу юм бэ?

	Эхлээд би инээсэн юм, тэгэхлээр ах намайг зодсон юм.

	 

	30. ЯАГААД ТЭР НАД РУУ ХАРААД БАЙНА?

	Петя ширээн дээр хоол идэж суув. Гэтэл түүний дэргэд нэг том нохой хэвтэж, байн байн түүнийг харна. 

	Петя нохой руу харснаа бяцхан дүүгээсээ:

	— Энэ нохой яагаад над руу хараад байна? гэж асуухад;

	— Аргагүй шүү дээ, яагаад гэвэл та түүний тавагт нь хоол идээд байгаа юм чинь гэжээ.

	 

	31. ПИФИЙН ХАЛХАВЧ

	Нэгдүгээр зураг дээр Пифийг харж байгаа биз дээ! Түүнийг зугаалан явж байтал бороо орж эхэлжээ. Пиф гэр лүүгээ яаран гүйв.

	Намар байсан учир нэлээн сэрүүн байжээ. Бороо орсоор л байв. Пифид халхавч байгаагүй учир норж бас даарчээ.

	Тэгтэл нэг саглагар мод дайралдав. Пиф хурдлан тэр модны ёроолд нөмөрдөн суужээ.

	Хоёр дахь зургийг хар! 

	Пиф азтайяа? Яагаад азгүй байх вэ?

	— Яаж би халхавчаа авъя даа! Халхавчгүй бол гэртээ харьж чадахгүй гэж Пиф боджээ.

	Одоо Пиф яах вэ? Уншигчид минь түүнд туслаарай!

	Өө, танд маш их баярлалаа!

	Гурав дахь зургийг хар л даа!

	Пиф өнөөх модоо авч халхавч хийгээд гэр лүүгээ явж байхыг нь! Одоо тэр баяртай байхаас яах вэ.

	32. ҮҮНИЙГ ЦАГТАА ХИЙ!

	Муу сагсан бөмбөгчин, нэгэн нэрт зохиолч дээр ирж;

	— Та миний нэг зохиолыг уншаад өгөөч! гэж гуйжээ.

	Зохиолч түүний зохиолыг уншиж үзээд.

	— Яагаад таны сайн сагсан бөмбөгчин болж чадаагүйг одоо би мэдлээ гэж хэлэхэд;

	— Яагаад тэр вэ? гэж тэр асуужээ. 

	Хариуд нь зохиолч;

	— Яагаад гэвэл та хогийн сагс руу хаях ёстой цагт нь хаяж байгаагүй юм байна гэжээ.

	 

	33. АЛЬ НЬ ГЭРЭЛТЭЙ ВЭ?

	— Нар сар хоёрын аль нь гэрэлтэй вэ? гэж багш Стевээс асуухад

	— Сар! гэж тэр хариулжээ.

	— Та нар хар л даа! Харанхуй болохоор шөнийг сар л гэрэлтүүлэх юм. Харин гэгээ орохоор зөвхөн өдрийн цагийг нар гэрэлтүүлэх юм. Хүн бүгд үүнийг мэднэ байх! гэжээ.

	 

	34.

	Эхлэн суралцагсдад зориулав.

	35. 

	— Хүн гуай! Та сагсан бөмбөгчин үү? 

	— Үгүй ээ! Юу гээ вэ?

	— Тэгвэл та яагаад ийм өндөр байгаа юм бэ?

	36. ТЭМДЭГЛЭЛИЙН ДЭВТЭР ХЭНИЙХ ВЭ?

	Францын нэрт зохиолч Бальзак нэгэн эмэгтэйд

	— Хэрэв та жаалынхаа тэмдэглэлийн дэвтрийг над үзүүлбэл, тэр ямар хүн болохыг нь би хэлж өгье! гэжээ.

	Тэгэхээр нь тэр эмэгтэй нэгэн тэмдэглэлийн дэвтэр түүнд авчран нээж үзүүлээд

	— Үүнийг бичсэн жаалын тухай та над юу ярьж өгөх вэ? гэжээ.

	Бальзак тэр дэвтэр лүү харж байснаа;

	— Энэ их залхуу хүү байна. Хэрэв төрөл төрөгсөд нь түүнийг анхаарахгүй бол тэр тун муу хүн болно гэжээ.

	Эмэгтэйг

	— Ээ! Энэ чинь таны тэмдэглэлийн дэвтэр байхгүй юу! Хүүхэд байхдаа бичиж байсан юм гэж хариулжээ.

	 

	37. ХАМГИЙН ӨНДӨРТ

	— Хамгийн өндөрт ямар амьтан явсан бэ? гэж багш сурагчаасаа асуухад

	— Нохой! гэж нэг сурагч хариулжээ.

	— Яагаад чи ингэж бодож байна вэ? гэхэд

	— Огторгуйн хөлөг - Зөвлөлтийн хиймэл дагуулд явсан нохойнуудаас өөр ямар амьтад тийм өндөрт гарч чадсан юм бэ? гэж сурагч хэлжээ.

	 

	38. БИ ЖААХАН ХОЦОРЧИХЖЭЭ

	Нэг хүн цагаасаа хожимдон концертод иржээ. Тэр суудалдаа суугаад хажуугийнхаа. эмэгтэйгээс

	— Тэд юу тоглож байна? гэж асуужээ. 

	— Чайковскийн тавдугаар симфони.

	— Бүр тав дахь нь болчихсон уу? Тэгвэл би жаахан хоцорчихжээ гэв.

	 

	39. ИХ САЙН!

	Нэг жүжигчин Английн театрын нэг удирдах хүнээс

	— Та над хэдэн мөнгө өгөөч! гэж гуйжээ.

	— Та яах гээ вэ?

	— Би "Ромео Жульетта хоёрын" Ромеогийн рольд тоглохоор явж байна. Гэтэл миний энэ сахлыг хар л даа.

	— Их сайн. Тэгвэл өнөө орой энд "Оттело"-д тоглочих гэжээ.

	 

	40. ХЭН ЧИНЬ ДЭЛГҮҮР ХАРЖ БАЙНА?

	Нэгэн нүүрсний хөгшин баян эзэн өвчилжээ. Түүний гэр бүлийнхэн нь цөм дэргэд нь байжээ.

	Хөгшин баян нүдээ арай чүү нээж:

	— Петя энд байна уу? гэж асуужээ.

	— Байна аав аа, би!

	— Мэри хаана байна?

	— Бас байна, аав аа би!

	— Мик бас энд байна гэж үү?

	— Байна байна, би!

	— Өө, харла даа! Цөмөөрөө та нар энд байгаа юм бол дэлгүүрийг минь хэн харж байгаа юм бэ?

	 

	41. БИ АЛЬ ТҮРҮҮН УНТЧИХСАН

	Орой болсон хойно нэгэн ядуу хүн баян эзнийхээ хаалгыг тогшжээ.

	— Та унтаж байгаа юм уу?

	— Үгүй ээ, унтах болоогүй.

	— Та над хэдэн мөнгө өгөхгүй юу?

	— Өө, би аль түрүүн унтчихсан.

	 

	42. БЯСЛАГАА ХААНА ЗҮСЭХ ВЭ?

	Английн нэрт жүжигчин Геррик, нэг өдөр найзындаа очжээ. Гэтэл нөхөр нь жаахан бяслаг гаргаж, үүнийг та зүсээдхээч гэжээ.

	— Хаана би үүнийг чинь зүсэх вэ? гэхэд нөхөр нь:

	— Хаана ч яах вэ гэжээ.

	Геррик

	— Яасан сайн юм бэ? Тэгвэл би энийг чинь гэртээ аваачаад зүсчихье! гэжээ.

	 

	43.

	— Чи юунд уйлаад байгаа юм бэ?

	— Пальто минь усанд уначихлаа.

	— Чи өөрөө, хамаг бие чинь шал ус байна шүү дээ!

	— Би пальто дотроо байсан юм чинь.

	44. ПИФ ЭЭ, ЧАМД МАШ ИХ БАЯРЛАЛАА!

	Бөмбөгчин 

	— Энэ чинь оногдох нь уу, үгүй юу?

	Үзэгч

	— Оногдоно оо!

	Үзэгч

	— Ийм муу хөл бөмбөгчнийг бид хэзээ ч үзээгүй юм байна.

	Үзэгч

	— Ээ, Пиф, чамд маш их баярлалаа!

	45.

	— Үйлчлэгч гуай, та юу гэгч юм авчрах нь энэ вэ? Энэ чинь цай юу, ус уу?

	— Та амтаар нь мэддэггүй юм уу?

	— Үгүй ээ, би мэддэггүй.

	— Тэгвэл танд юу ч авчирсан ялгаа алга юм шив дээ.

	 

	46. 

	— Үйлчлэгч ээ! Та над дэндүү бага хоол өгчхөв үү дээ?

	— Тийм ээ! Би таныг хоолоо идэх гэж их цаг гарздахгүй гэж тэгсэн юм.

	 

	47. 

	— Миний машин энд байхыг та харсан уу?

	48. 

	Манай энэ дүүг хараарай, саранд ниснэ гэж байдаг, гэтлээ ядаж зөөлөн ч бууж чадахгүй байдаг!

	49. 

	— Ээж ээ, би өнөөдөр шургаад уначихсан.

	— Миний хүү уйлсан уу?

	— Үгүй ээ, яагаад гэвэл тэнд нэг ч хүн байгаагүй!

	 

	50. 

	Багш

	— Ойролцоо утгатай үг гэж юу вэ?

	Сурагч

	— Таны хазгай хэлдэг үгийнхээ оронд хэлж болдог үгийг хэлнэ.

	 

	51. ТОМООТОЙ СУУГААРАЙ!

	Нэг жаал сургуульд ороод эхний өдрийн хичээлээс гэртээ харьжээ. Тэр бардам байдалтай:

	— Манай багш надтай ярьсан! гэжээ.

	— Сайн байна. Багш чинь чамтай юу гэж ярив? гэж ааваа асуухад

	— Томоотой сууж байгаарай! гэж хэлсэн гэв.

	 

	52. ЗӨВ ХАРИУЛТ

	Нэг жаал, нэгэн охинтой муудалцан түүнд их уурлаж,

	— Бүх охид их муу хүмүүс гэжээ. 

	Тэгэхэд нь охин:

	— Гэвч муу хүн бүхэн охид байдаггүй байх аа? гэв.

	 

	53. АМЬТНЫ ХҮРЭЭЛЭНГИЙН ХАМГИЙН САЙХАН ЮМ

	Аав нь бяцхан Петягаа авч амьтны хүрээлэн үзэхээр явжээ. Тэгээд орой гэртээ ирэхэд нь ээж нь хүүгээсээ

	— Чамд юу хамгийн их сонин санагдав? гэж асуухад Петя хэсэг бодсоноо,

	— Тоорт! гэж хариулжээ.

	 

	54.

	— Багш аа, та сурагчаа ямар нэг юм хийж ирээгүй бол шийтгэх үү, хэлж өгөөч? гэхэд

	— Үгүй ээ, шийтгэхгүй гэжээ.

	— Их сайн байна. Тэгвэл би өнөөдөр хичээлээ давтаагүй ирсэн шүү!

	 

	55. 

	— Өнгөрсөн хагас сайнд танай мах их сайн байсан шүү, үйлчлэгч ээ!

	— Өө, хүн гуай! Энэ чинь яг л тэр мах чинь шүү дээ!

	 

	56. ПАЛЬТО АВАХААР ЯВАА НЬ

	— Алив, энэ пальтог чинь л заавал үзмээр байна!

	57. НОМЫН САНД

	Би номынхоо санд маш сонирхолтой лекц сонсож байв. Тэгтэл гэнэт миний хажуугаас нэг настай хүн:

	— Энэ лекцийг ямар хэлээр уншиж байна? гэж надаас асуув.

	— Англи хэлээр. Та чинь хэл мэддэггүй юм уу даа? гэхэд

	— Үгүй ээ, би мэдэхгүй! гэж хэлээд тэр инээв.

	— Хэрэв та ойлгодоггүй юм бол, яагаад энд сууж байгаа юм бэ?

	— Хэрэв намайг хаалга руу явбал лектор харчихна. Тэгээд өөрийнхөө лекцийг хүн сонирхохгүй байгаа юм байна гэж бодно. Ингэвэл түүнд тийм сайхан байхгүй нь мэдээж. Тэгээд л цаг хүлээгээд ингэж суух нь дээр гэж бодсон юм.

	 

	58. ЯМАР ЖИНТЭЙ ВЭ?

	Нэг жаал худалдагч хүүхнээс

	— Та миний асуултад хариулахгүй юу? гэжээ.

	Худалдагч:

	— За тэгье! гэхэд

	— Зүйтэй! Килограмм мах ямар жинтэй вэ? гэв.

	— Хоёр рубль! гэж худалдагч хэлжээ.

	— Үгүй ээ! Биш ээ! гээд жаал учиргүй инээв.

	Үүнийг уншигч та юу гэж бодож байна?

	 

	59. ХӨЛ БӨМБӨГИЙН ТЭМЦЭЭНИЙ ӨМНӨ

	60. МОРИНД МИНЬ ЖААХАН МАХ ӨГӨӨЧ

	Өвлийн нэгэн хүйтэн орой. Нэгэн эр бяцхан буудалд иржээ.

	Тэр их ядарч бас даарсан учир галд ойртохыг хүсжээ. Гэвч галын ойр олон хүн байлаа. Тэгээд тэр эр, нэгэн жаалаас, алив моринд минь жаахан мах өгөөч! гэж гуйжээ. 

	Гэтэл тэнд байсан бүх хүн, мах иддэг тэр сонин морийг үзэхээр хашаа руу гүйлдэцгээв. 

	Мань эр галын дэргэд их л тухтай суусаар байв. Хүмүүс дорхноо эргэн ирцгээж;

	— Таны морь чинь мах идэж өгөхгүй юм байна шүү дээ! гэхэд

	— Тэгвэл би өөрөө идэхээс дээ! гэж нөгөө эр хэлэв.

	 

	61. ҮЗЭГЧИДГҮЙ ТЭМЦЭЭН

	Нэгэн өдөр, Италид хөл бөмбөгийн тэмцээн болжээ. Тэгтэл үзэгч хорхойтнууд шүүгчидтэйгээ марган түүний уурыг хүргэжээ. Шүүгчид тэмцээнийг их муу шүүсэн учир үзэгчид чанга хашхиралдан шуугилджээ. Тэгтэл шүүгчид бүх хорхойтнуудыг тэндээс хөөхөөр шийдсэн байна.

	Тэгээд тэмцээн үргэлжилсэн боловч түүнийг үзсэн хүн тэнд нэг ч байсангүй.

	 

	62.

	Жаал хүү ээжтэйгээ телевизорио түлхжээ.

	— Ээж ээ! Энэ морьд хэний хойноос давхиад байгаа юм бэ?

	— Хэний ч хойноос биш! Хамгийн түрүүнд яваа морь нь л ялсан болдог юм:

	— Тэгвэл бусад морьд нь яагаад давхиад байгаа юм бол?

	63. ХЭН ТҮҮНИЙГ ГЭЭСЭН БЭ?

	Багш ангиасаа нэг рубль олж, нэг сурагчаас,

	— Хэн энэ рублийг гээсэн юм бол? гэхэд

	— Би гээсэн! гэж тэр хариулжээ.

	— Яагаад чи тэгж байна, энэ чиний рубль юм уу?

	— Миний халаас том цоорчихсон юм чинь!

	 

	64. НАРГИАНТАЙ ЯВДАЛ

	Нэгдүгээр зураг дээр, та Пифийг харж байгаа биз дээ!

	Тэр авгынхаа хувцсыг өмсчихсөн байхыг нь харахгүй юу!

	Энэ үнэхээр хөгжөөнтэй байгаа биз?

	Хоёрдугаар зураг дээр, Пифийн авга хувцас нь алга болсныг гэнэт мэдэж сандралд оров.

	Гуравдугаар зураг дээр "Пиф ээ!" гэж хашхирахад тэр огт хариу өгсөнгүй талийжээ.

	Дөрөвдүгээр зураг дээр Пифийг дахин хараарай!

	Гэвч, Пиф авга ахдаа гүйцэгдэх шинжгүй нэлээд зайтай хурдалж явна.

	65. 

	— Сарны зураг энд байна.

	Уншигчид аа! Энэ зургийг харж, бодож хариулаарай!

	Энэ зураг дээр чи харж байгаа биз дээ?

	— Жаал минь, сар луу ниснэ гэж бодож байна уу?

	— Яагаад чи ингэж бодох бол оо вэ?

	— Жаал маань сар луу нисэхэд бэлэн юм болов уу?

	Тэдний тухай худалдагч юу бодож байгаа юм бол?

	66. ТҮҮНИЙГ СУРГУУЛЬД ЯВУУЛСАНГҮЙ

	Америкт нэгэн жаал амьдран суудаг байлаа. Тэр их муу сурлагатай сурагч байжээ. Тэгээд багш нь тэднийд ирж эцэг эхтэй нь уулзан;

	— Танай хүү сургуульдаа явж эрдэм ном сурахад ухаан нь хүрэхгүй байна. Иймээс хичээлд нь явуулахгүй байх нь та нарт дээр байх! гэж хэлжээ. Тэгээд эцэг эх нь түүнийг явуулахаа больжээ. Тэр жаал бол хожим Америкийн нэрт зохион бүтээгч болсон Томас Эдисон байсан юм.

	 

	67. ХАТСАН ТОРТ

	Ийм явдал Англид болжээ. Нэг жаал талхны дэлгүүрт очиж:

	— Танд ямар нэгэн тоорт байна уу? гэж асуужээ.

	Худалдагч түүнд нэг тоорт авч өгсөн боловч тэр нь жаалд таалагдсангүй гэнэ. Яагаад гэвэл тэр хатсан торт өгчээ.

	— Энийг чинь тоорт гэдэг юм уу? гэж жаал асуужээ.

	— Тэгэлгүй яах вэ. Сайхан торт!

	— Энэ тортыг чинь харахаас дургүй хүрч байна.

	— Чамайг хоёр настай муу жаал байхад энэ тортыг чинь би хийсэн юм.

	— Ээ, тийм гэж үү? гээд жаал дахин тэр тортыг үзсэнээ

	— Нээрэн л тэр тортны чинь үлдэгдэл нь байна! гэв.

	 

	68. ХӨЛ БӨМБӨГИЙН ТУХАЙ

	Англид эрэгтэй хүүхдэд зориулсан сургууль байдаг. Тэгээд зөвхөн хөвгүүд л тийшээ очдог байна. Тэнд тэд хөл бөмбөгөөр тоглох их дуртай бөгөөд хөл бөмбөгийн сайн багуудтай ажээ.

	Харин тэндхийн хөл бөмбөгийн нэг багийн дасгалжуулагч нь сүсэгтэн эмэгтэй байжээ.

	Тэр бол бүх хөл бөмбөгчдийн хамгийн сайн нь байсан гэнэ.

	69. ТҮРГЭН ХОЛДООРОЙ!

	Хаалганыхаа үүдэн дээр зогсож байгаа жаал хүүг өвгөн харжээ. Жаал, хонхоо дарахыг оролдсон боловч тун намхан учраас чадсангүй. Тэгэхлээр өвгөн түүнд тусалж хонхыг нь дарж өгчээ.

	Гэтэл өнөөх жаал:

	― За, одоо эндээс түргэн гүйгээд холдоорой гэжээ.

	 

	70. УРТ ТАЙРААРАЙ

	Нэг охин үсчний газар ирж учиргүй уйлж гарав.

	— Юу болов? гэж үсчин түүнээс асуутал

	— Ээж намайг үсээ богино тайруулчхаж гээд загнаад байна. Одоо миний үсийг урт тайраад өгөөч! гэж тэр охин хэлжээ.

	 

	71. ПИФ, АФРИКТ ОЧСОН НЬ

	Эдгээр зургийг харагтун!

	Пиф, матрын толгойг авч гэр лүүгээ явлаа.

	Дөрөвдүгээр зургийг хар даа! Пифийн авга ах нь халуун усныхаа өрөөнд орж иртэл матрын толгой хэвтэж байв. Гэвч энэ нь матар биш харин Пиф байсныг өвөө мэдсэнгүй.

	Хармагцаа тэр хашхиран зугтлаа. Сандрахдаа өвөө цонхоороо дэвхрэн гарав. (Тавдугаар зураг дээр хар!)

	[image: Image]

	 

	72. ЭЗНИЙ ТУСЛАМЖ

	Нэгэн ядуу хүн, маш баян хөгшин хатагтайнд ирж өөрийнхөө амьдрал болон өлссөн хүүхдүүдийнхээ тухай ярьжээ.

	Тэр хатагтайг лав над мөнгө өгнө! гэж ядуу хүн боджээ.

	Яриагаа дуустал хөгшин хатагтай чанга хашхиран: 

	— Хүүе ээ! Том оо, чи энэ хүнийг одоохон харь! гэж хэлээч! Би өнөөдөр өвчтэй учир сайн юм сонсмоор байгааг чи харахгүй байна уу? гэжээ.

	 

	73. САЙХАН ХҮН

	Нэг хүн өөрөө өөртэйгөө ярих их дуртай байжээ. 

	Гэтэл нэг өдөр түүнээс нэг хүн

	— Та яагаад өөрөө өөртэйгөө яриад байдаг юм бэ? гэж асуухад

	— Ингэх сайхан байдаг юм. Сайхан хүнтэй хүн ярих дуртай байдаг шүү дээ гэжээ.

	 

	74. 

	— Та гэрлэсэн үү, ноёнтон Браун гуай?

	— Тийм ээ, гэрлэсэн.

	— Хэнтэй та гэрлэсэн бэ?

	— Ээ... нэг эмэгтэй.

	— Зүйтэй, зүйтэй, ер нь та эрэгтэй хүнтэй гэрлэсэн хэн нэгэн хүн сонссон уу?

	— Сонсолгүй яах вэ. Манай эгч байна.

	 

	75. ОГТОРГУЙН ОД РУУ

	Нэгдүгээр зураг дээр Пиф өөрийнхөө огторгуйн хөлгөөр од руу нисэхээр завдан байгааг та нар харж байна.

	Тэгээд,

	— Бүх юм бэлэн боллоо! гэж Пиф хэлжээ.

	Хоёрдугаар зураг дээр Пиф:

	— Баяртай! гээд нөхөдтэйгөө салах ёс гүйцэтгэж байна.

	Гуравдугаар зураг дээр Пифийн авга нь бяцхан охиноос:

	Огторгуйн жуулчин хаана байна? гэж асуухад

	— Тэр үүлэн дотор байгаа! гэж хариулжээ.

	[image: clipart, зурах-г агуулсан зураг

AI-generated content may be incorrect.]

	Дөрөвдүгээр зураг дээр Пифийн авга, үүлэн дотор хэн, юу байдгийг харах гээд үзэхгүй гайхаж байна.

	Тэгээд өвөө:

	— Би юу ч харахгүй байна гэв.

	— Би Пифийг харж байна. Пиф энэ байна! гэж бяцхан охин заав.

	Бяцхан уншигчид аа! Тавдугаар зураг дээрээс Пифийг олж хараад тэр чухам хаана байгааг өвөөд нь хэлж өгөөрэй!

	76.ТҮРҮҮЛСЭН НЬ

	Ноёнтон Браун цэнгэлдэх хүрээлэн рүү зугаалан явжээ.

	Тэр шинэ костюм өмсөж явсан учир хүн болгон намайг харж байгаа даа гэж санаж явжээ. Тэгээд ноёнтон нэлээд ядарчээ.

	Тэгтэл ашгүй нэг вандан харагдаж байв.

	Тэр сандал руу нэг өвгөн явж харагдав. Ноёнтон Браун ч тэр лүү бас түргэн явлаа. Өвгөн, Брауны хойноос улам хурдлан хашхирах сонсогдов. Гэвч Браун түрүүлэн ирж сандал дээр шалавхан суужээ. Тэгээд би түрүүлж суув хэмээн их л маадайн инээмсэглэж байжээ. Гэтэл өвгөн гүйж ирэв. Тэр ихэд амьсгаадан юм ч хэлж чадахгүй байв. Харин түүний суганд «Нойтон будагтай шүү!» гэсэн анхааруулга хавчуулаастай байв.

	77. 

	Авга нь

	― Танай аавын ажил хэр хүнд байна вэ?

	Охин,

	― Өө, хүнд биш! Аав оройдоо л арслангийн аманд толгойгоо хийдэг юм. Харин өглөөнөөс аваад юу ч хийдэггүй юм.

	 

	78. ЯАЖ ТЭДНИЙГ АВЧ ЯВСАН БЭ?

	Нэг хүн Африк руу аялахыг их боддог байжээ. Тэгээд Англид ирээд, тэр хүн өөрийнхөө нөхдөд нэг өдөр хэлсэн нь:

	— Та нар мэдэж байгаа биз дээ, өнгөрсөн жил би тавиад Арабыг гүйлгэсэн юм гэжээ.

	Хүн болгон, та тэгвэл энэ тухайгаа бидэнд яриач! гэж гуйхад

	— Өө, нэг их сүртэй юм болоогүй! Би гүйгээд л тэд миний хойноос гүйгээд л байсан! гэж хариулжээ.

	 

	79. ХЭН МЭДЭХ ВЭ?

	Нэг өдөр багш

	— Одоо анхааралтай сонсоорой хүүхдүүд ээ! Хэрэв та нар толгой дээрээ зогсвол хамаг цус чинь толгой руу урсах учир нүүр чинь час улаан болно. Харин хөл дээрээ зогсвол хөл рүү чинь цус урсаад, хөл чинь улайх уу, үгүй юу? гэж асуужээ.

	Бүх хүүхэд чимээгүй болжээ. Тэгтэл нэг жаал

	— Яагаад гэвэл миний хөл хоосон биш шүү дээ, багш аа! гэжээ.

	 

	80. НАРГИАНТАЙ ШҮЛЭГ

	Авга Жемес, нагац Мэри, тэдний бяцхан охин Суй нарын түүхээс та нартаа би ярихыг хүсэж байна. Эд бол маш сонин хүмүүс юм.

	Суй бол зураг зурах их дуртай. Нэг өдөр тэр муур зурж, түүндээ Мий гэдэг нэр өгчээ. Тэгээд Суй:

	― Мийд би хайртай гэж Сүй охин хэлж  гэнэ.

	― Суйдээ би хайртай гэж Мий муур ч хэлж гэнэ. 

	Тэгээд Суй охин авга, нагац хоёртоо тэр зургаа үзүүлэхэд тэдэнд тэр зураг үнэхээр их таалагджээ. Тэгтэл нагац Мэри;

	«Ямар сайхан хэрэг вэ? Яагаад гэвэл манайд муусайн хулгана олшроод, муурын хэрэг болоод байна. Баярлалаа» гэж Мий хэлэв.

	Байдгаараа би тусалъя гэв.

	Хулганаас одоо битгий ай!

	Муужгай би тэднийг даръя гэв.

	 

	81. АМЬТНЫ ХҮРЭЭЛЭН ЯМАР ҮНЭТЭЙ ВЭ?

	Нэг баян Америк, хүүхдүүдтэйгээ Английн амьтны хүрээлэнг үзэхээр очжээ. Түүний хүүхдүүд нь их дүрсгүй учир өдөржин харайж дэвхэрч, хашхирч инээж явжээ. Тэгээд орой болоход тэр хүүхдүүд аавдаа:

	— Энэ амьтны хүрээлэн бидэнд их таалагдаж байна. Үүнийг бидэнд худалдаж авч өгөөч! гэжээ.

	Америк баян тэгээд нэг хүнээс:

	— Амьтны энэ хүрээлэн ямар үнэтэй бол? Манай хүүхэд дурлаад болохгүй юм. Би худалдаж авмаар байна гэжээ. 

	Тэгтэл тэр хүн:

	— Бид нар энэ амьтны хүрээлэнгээ худалдмааргүй байна. Харин танай хүүхдүүдийг л энэ хүрээлэнд худалдаж авмаар байх юм! гэж хариулжээ.

	 

	82. БИ НАРИЙН БИЧГИЙН ДАРГАА ХҮЛЭЭЖ БАЙНА

	Английн нэгэн сургуульд хичээл дээр багш нь хүүхдүүдээрээ зохион бичлэг хийлгэжээ. 

	Тэгээд:

	— За та нар өөрсдийгөө том фабрикийн эзэд гэж бод! Тэгээд нэг өдөр юу болсон вэ? Тэр тухайгаа бичээрэй! гэж багш нь хэлэв.

	Хичээл дуусахад нэг сурагч дэвтрээ багшдаа өгсөнгүй.

	— Чи яагаад ингэж байна? гэж багш нь асуухад

	— Би нарийн бичгийнхээ даргыг хүлээж байна гэж жаал хариулжээ.

	 

	83. ДАЛАН ХУДАЛЧ

	Гүүрэн дээр нэг хүн, загасчинтай дайралдаж

	— Танд хэчнээн загас байна вэ? гэжээ.

	— Хорин тав гэж би бодож байна.

	— Та намайг хэн гэж бодож байна? Би чинь эндэхийн хаан шүү дээ! Наад загасаа одоо чи над өгөх хэрэгтэй!

	— Та намайг хэн гэж бодож байна даа!

	— Мэдэхгүй, би хэлж чадахгүй.

	— Тэгвэл би чинь далан худалч шүү дээ!

	 

	84.

	— Энэ жил энэ голд ямар их загастай болчоо вэ?

	— Ёстой тийм! Энэ маань хоёр дахь нь болж байгаа юм.

	Ёстой лут эд байгаа биз!

	— Нэг дэх нь тэгвэл хаана байгаа юм бэ?

	— Нэг дэхийг нь одоогоос 10 жилийн өмнө барьсан юм.

	 

	85. ХЭН Ч НАД ИТГЭХГҮЙ

	Нэг загасчин, загас барих гээд бүр цөхөрчээ. Хүний тоглоом тохуу болдог байв. Гэвч нэг өдөр тэр маш том загас барьжээ. Тэгээд хэсэг бодож байснаа загасаа усанд нь буцааж тавьжээ.

	— Чи яаж байгаа юм бэ? гэж нөхдөө асуухад тэр:

	— Намайг загас барьсан гэж хэн ч итгэхгүй. Харин хүн болгон намайг, чи худалдаж авчхаад л тэгж байна гэж хэлнэ! гэжээ.

	 

	86. ХАЯГИЙГ МИНЬ ЯВУУЛААЧ!

	Нэгэн англи хүн Нью-Йоркт иржээ.

	— За юм хүмээ зочид буудалдаа оруулчихсан болохоор авгайдаа нэг цахилгаан явуулж үзье дээ! гэж бодов. Тэгээд тэр шуудан руу хүрч иржээ. Авгайдаа цахилгаан, хаягаа явуулж, тэндээсээ кино театрт очжээ. Орой нь тэр, зочид буудал руугаа буцах гэтэл буудлынхаа нэр, хаягийг мартчихжээ.

	— Хэн туслах вэ? гэж бодоод, бүр аргаа барахдаа тэр авгайдаа дахин нэг цахилгаан бичиж:

	— Миний хаягийг явуулж үзээч! гэжээ.

	 

	87. МУУРУУДЫН УРАЛДААН

	Жил бүр Америкт мууруудын уралдаан болдог байна. Энэ үеэр мууртай хүмүүс тусгай байранд цуглардаг юм. Тэгээд «Эхлээд» гэсэн дохио өгмөгц муурууд уралдаж гарна. Хамгийн түрүүнд ирсэн муур уралдааны ялагч нь болдог байна.

	88. ЗАВГҮЙ ЗОХИОЛЧ

	Будилуу зохиолч, нэгэн орой өрөөндөө тун завгүй сууж байжээ. Гэнэт нэг хүүхэд нь түүний өрөөнд орж иржээ.

	— За, юу гэж явна? Би тун завгүй байна гэж аав нь хэлжээ.

	— Өө, аав аа, би "тун сайхан нойрсоорой!" гэж хэлэх гэсэн юм гэж хүү нь өгүүлэхэд,

	— Одоо над цаг алга! Маргааш өглөө чи над хэлээрэй! Хэрэв над чөлөө гарвал би үгийг чинь сонсож болно гэж аав нь хариулжээ.

	 

	89. ЦОНХОО НЭЭГЭЭРЭЙ!

	Нэг шөнө зочид буудлын нэгэн өрөөнд өвгөн профессор, өөр нэг хүн хоёр унтах болов.

	Өрөөнд маш их халуун байсан учир тэд унтаж чадсангүй, тэгээд профессор нөгөө хүнийг, цонхоо нээнэ үү! гэж гуйжээ. 

	Тэр хүн цонхыг нь оролдож ядаад

	— Би үүнийг чинь нээж чадашгүй нь? гэжээ.

	— Тэгвэл шилийг нь хага цохичих! гэж профессор хэлэв. 

	Нөгөө хүн ч цонхны нь шилийг хага цохиж хоёулаа нам сайхан унтаад өгчээ.

	Өглөө нь тэд босож эргэн тойрон харснаа:

	— Хүүе ээ! Бид номын шүүгээний шил хагалчхаж гэж хашхиралдав.

	 

	90. САЛАН ХҮН

	Нэг их салан хүн халхавчаа олон дахин гээжээ. Тэр трамвайд, галт тэргэнд, дэлгүүрт хаа сайгүй л халхавчаа хаяж үзжээ. Иймээс эхнэр нь түүнд:

	— Өдөр бүр чамд халхавч авч өгч чадахгүй шүү! гэж үглэдэг байв. 

	Нэг өдөр нөгөө мартамхай эр явж байгаад галт тэргэнд нэг халхавч байхыг харжээ. 

	Тэгээд:

	— Би чинь өнөөдөр халхавчаа хаяагүй байна шүү дээ! гэж бодсоноо нөгөөх халхавчийг гэртээ аваад иржээ. 

	Түүнийг гэртээ орж ирмэгц авгай нь харж учиргүй инээн:

	— Энэ өглөө чи халхавчаа авч яваагүй шүү дээ! гэжээ.

	91. ХӨЛӨӨ ЗӨӨЖ ТАВИАД ЯВ!

	Ээж нь бяцхан охиндоо, алив хүү, дэлгүүрээс жаахан мах, төмс аваад ир, май мөнгө энэ байна, охин минь хөлөө зөөж тавиад түргэхэн шиг яваад ирээрэй! гэхэд

	— Ээж ээ! Би зүгээр л явж чадна. Хөлөө нааш цааш нь зөөж явахыг огт мэдэхгүй гэж охин нь хариулжээ.

	 

	92. ТӨРСӨН ӨДРИЙН БАЯР ХҮРГЭЕ!

	Нэгдүгээр зураг. Пиф гурван нас хүрч байгаа ажээ. Авга ах нь орж ирснээ:

	— Төрсөн өдөрт чинь баяр хүргэе, Пиф ээ! Чамд би бэлэг авчирлаа гээд нэг гоё бөмбөр түүнд өглөө.

	Хоёрдугаар зураг. Пиф бөмбөрөө нижигнүүлэн тоглоход авга ах нь:

	— Пиф ээ, гадаа гарч наад бөмбөрөө тоглооч! гэв.

	Гуравдугаар зураг. Пиф үсрэн гартал хөгжимчид марш даран алхалж явав. 

	Пиф:

	— Одоохон! Би та нартай явна аа! гэж хэлээд хойноос нь алхав.

	Дөрөвдүгээр зураг. Хөгжимчид булан тойртол Пиф нөхдөөсөө төөрөн хоцров. Яагаад гэвэл түүний бөмбөр маш том учраас замаа харсангүй. Түүнийг хараад бүгдээр инээлджээ. Гэвч Пиф бөмбөрөө балбасаар түүний чимээнд юу ч үл сонсон баяр хөөртэй явна.

	Түүнд хэн ч юу ч хэлсэнгүй. Пиф гурван нас хүрч тун их баяр хөгжөөнтэй байлаа.

	 

	93. ЦАГААН ТОЛГОЙ МЭДДЭГ ХҮН

	— Чи цагаан толгой мэдэх үү? гэж багш нь асуухад

	— Тийм ээ! Мэдэлгүй яах вэ гэж сурагч хариулжээ.

	— За тэгвэл "А" үсгийн дараа цагаан толгойн дарааллаар ямар үсэг орох вэ? гэхэд

	— Бусад бүх үсэг орно! гэжээ.

	 

	94. «САЙН» ЖААЛ

	Бяцхан Том, ээжээсээ:

	— Доллар байна уу? гэж асуужээ.

	— Яах нь вэ, чи? Өчигдөр чамд нэг доллар байсан түүнийгээ яасан бэ? гэхэд

	— Би түүнийг чинь нэг ядуу настай эмэгтэйд өгчихсөн гэж хариулжээ.

	— Тэгвэл чи их сайн жаал байна. Чамд өгөх гэж энд бас нэг доллар тавьчихсан, яагаад чи доллароо заавал нэг настай эмэгтэйд өгсөн юм бэ?

	— Тэр чинь тоорт зардаг юм шүү дээ?

	 

	95. ТӨРСӨН ӨДӨРТ ЗОРИУЛСАН ТООРТ

	Нэг хүн нэлээд ядарч, уур нь хүрэн ажлаасаа гэртээ иржээ. Түүнийг ирэхэд долоон лаагаар чимсэн гоё сайхан тоорт ширээн дээр нь байсан учир түүнийг хараад ихэд баярлан

	— Энэ чинь төрсөн өдөрт зориулсан тоорт шиг вэ? Хэний төрсөн өдөр болж байгаа юм бэ? гэж түүнийг хэлэхэд

	— Энэ чинь миний гоё платьеийг мялаах гэсэн юм. Миний платье өмсөөд долоон жил болж байгаа юм гэж авгай нь хариулжээ.

	— Тийм, тийм гэж тэр инээгээд "Тэгвэл төрсөн өдрийн баяр хүргэе"! гэж хэлжээ.

	96. БИ ОЧИХ ЁСТОЙ

	Хоёр хүн галт тэргэн дотор ярилцаж явлаа. 

	Тэгснээ нэг нь:

	— Та энэ орой Брауны лекцэд очих уу? гэв.

	— Тийм ээ! Би очно гэж хариулахад нөгөөх нь,

	— Битгий оч! Брауныг чинь их муу лектор гэж хүн хэлдэг юм гэв.

	— Би заавал очих ёстой. Би чинь Браун байна! гэж нөгөө хүн нь хэлжээ.

	 

	97. ЛОНДОНД АНГЛИАР ЯРЬДАГ ЮМ УУ?

	Нэгэн англи хүн, америк худалдагч авгайтай ярьж байв. Тэгтэл америк авгай:

	— Та ямар хүн бэ? гэж асуухад нь

	"Би негр хүн байна!" гэж англи их л доогтой хариулав.

	— Гэвч та цагаан арьстан шиг вэ дээ?

	— Өглөө болохоор би цагаан болчхоод орой болохоор хар болчихдог юм даа!

	— Өө, энэ чинь ёстой сонин юм байна. Америкт та хэзээ ирсэн бэ?

	— Өчигдөр

	— Өө, дөнгөж өчигдөр үү? Та англиар сайхан ярьдаг юм аа!

	— Би Лондонд сууж байсан юм.

	— Өө, Лондонд чинь бас англиар ярьдаг юм уу?

	 

	98. ЗҮГЭЭР Л ХҮН БАЙНА ШҮҮ ДЭЭ!

	Бяцхан Мэри гэртээ гүйн орж ирээд:

	— Хүүе, ээж ээ! Уучлаарай, өнөөдөр би жаахан оройтчихлоо. Учир нь замд нэг морь уначихлаар улс морины эмч дуудсан юм байхгүй юу. Тэгээд би эмчийн ирэхийг хүлээж зөндөө их удлаа байна. Тэгтэл эмч маань ч хүрч ирлээ. Ээж ээ, та юу гэж санана аа? Тэгсэн тэр морины эмч биш байлаа. Харин зүгээр л нэг хүн байсан.

	 

	99. АВТОБУСАНД

	Залуу эмэгтэй автобусанд орж иртэл хаалганы ойролцоо сууж байсан өвгөн босох гэжээ. Гэтэл эмэгтэй гараа мөрөн дээр нь хүргэж:

	— Танд их баярлалаа! Гэвч та суу, суу! Би зогсоод явъя! гэхэд

	— "Гэвч!" гэнэ үү! гэж өвгөн ямар нэг юм хэлэх гэв.

	— Би таны суудалд суух гээгүй ээ! гэж эмэгтэйг дахин хэлэхэд

	— Эмэгтэй минь, энд сууна уу, байна уу өөрөө мэд. Би одоо автобуснаас буух минь гэв.

	 

	100. ЯАГААД ТЭД БАГТАЙ БАЙДАГ ЮМ БЭ?

	Нэг америк хүн, мэс засал хийлгэсний төлөө 1000 доллар төлжээ. Тэгээд тэр хүн энэ тухай сонсоод:

	— Доктор хүн яагаад багтай байдгийг одоо л би мэдэж авлаа гэжээ.

	 

	101. БААВГАЙ, ТУУЛАЙ ХОЁР

	Та нар энэ хоёр найзыг харж байгаа биз дээ! Баавгай голын нэг талд, туулай нөгөө талд нь зогсоно.

	— Баавгай! гэж туулай хашхирав.

	— Юу болов оо?

	— Энд сэлээч!

	— Яах нь вэ? Би сэлмээргүй байна.

	— Сэл дээ сэл! Түргэлээч! Чамд маш чухал юм хэлмээр байна.

	— Нээрэн биз!

	Энэ голоор сэлэх баавгайд маш хэцүү байжээ.

	Хожим голын нөгөө захад гарч ирэхдээ тун их ядарчээ.

	— За юу болсон бэ? гэж баавгайг асуухад

	— Энэ харахгүй юу! Голын энэ эрэг дээр маш гоё бөөрөлзгөнө байна! гэжээ.

	102. ЗА БИ ТЭГЬЕ!

	Циркт хүн пиг дүүрэн байв. Маш гоё хүүхэн амандаа тоорт зуун зогсож байв. Тэгтэл нэг том арслан, хүүхэн рүү хүрч ирээд аман дахь тортыг нь авав. Тэр үес нэг гоё костюмтай эр, хүмүүст хандаж:

	— За одоо энэ тортыг хэн авах вэ? Тэр хүнд 1000 доллар өгнө гэлээ.

	Хэн ч дуугарсангүй. Тэгтэл нэг хүн:

	— За би тэгье! Харин наад арслангаа зайлуул! гэжээ.

	103. 

	Боба 

	— Аав аа! Та над үлгэр ярьж өгөөч!

	Аав

	— За тэгье! Халим загасны гэдэснээс тоглоомын машин, цүнх, бас өөр олон юм тэд олжээ.

	Боба

	— Аав аа, тэгвэл тэд өчигдрийн миний усанд гээчихсэн шаахайг олоогүй байгаа, тэднээс асууж өгөөч!

	 

	104. ЭНЭ ЗУРГИЙГ ХАРЦГАА!

	Ямар улирал вэ? Тийм ээ, энэ намар байна. Тэнгэр бүрхэн, газар сайгүй, шар навчис унана. Сэрүү орж, бороо орно.

	Энэ зураг дээрх хүнийг та нар харж байгаа биз дээ! Бороо орж байгаа боловч энэ хүн гэрэлт нар, цэлмэг тэнгэр, гоё цэцгүүд зурж байгаа гэнэ. Та нар юу гэж бодож байна, яагаад тэр нар цэцэг зурж байна вэ? Тэгэлгүй яах вэ. Зурагчин их баяртай байна. Яагаад гэвэл бороо орж байхад нар их тод харагддаг гэнэ. Тэр намраас огтхон ч айдаггүй бөгөөд хавар болно гэдэгт итгэдэг хүн гэнэ. Тэр бас янз бүрийн бэрхшээлээс ч айдаггүй гэнэ.

	Энэ зурагчин эрийн дэргэд хоёр нохой байгааг харж байгаа биз дээ! Тэр, хоёр түүнийг хараад тун доогтой байгаа мэт. Яагаад гэвэл түүний хийж бодож байгаа юманд ойлгогдох юм нэг ч үгүй! Энэ тухай бодоод та нарын инээд лав хүрнэ байх аа!

	 

	105. ХАЗГАЙ ДУУДАХЫН ХАРГАЙ

	Нэг жуулчин англид ирээд нэг дэлгүүрт оржээ. Тэр малгай авахыг ихэд хүссэн байжээ. Гэвч тэр англи хэл мэддэггүй байлаа. Тэгээд худалдагчид би саарал "хээт" (шляп) авмаар байна гэж хэлэх гээд

	— Би саарал "хоот" (овоохой) авмаар байна. Ямар үнэтэй вэ? гэжээ. 

	Худалдагч эмэгтэйг гайхан:

	— Бидэнд ямар ч төрлийн овоохой байхгүй. Танд хэрэгтэй бол ой руу оч! Тэнд л байгаа даа! гэж хэлээд хөөрхий энэ жуулчинд яагаад тийм юм хэрэгтэй болсон юм бол доо! гэж боджээ.

	Худалдагчийг ингэж хэлэхэд жуулчин,

	— Ой руу оч! гэнэ үү? Хөөрхий энэ худалдагч яах гэсэн юм бол оо! гэж гайхжээ.

	 

	106. ХӨГЖИЛТЭЙ ХҮН

	Марк Твен нөхөдтэйгөө шог хошин юм ярихдаа тун дуртай байжээ. Нэг өдөр галт тэргэнд явж байтал нөхөр нь мөнгө байгаагүй учир Марк Твенийг билет аваадах! гэжээ. Марк Твен:

	— Над, чамд билет авах мөнгө байхгүй байна. Гэвч манай өрөөнд очоод миний сандлын доогуур суучих гэжээ. Нөхөр нь ч зөвшөөрчээ. 

	Тэгээд кондуктор билет шалгаж Марк Твен дээр ирэхэд тэр, хоёр билет өгөөд:

	— Манай нөхөр их хөгжилтэй хүн байгаа юм. Тэр барагтай бол сандал дээр суудаггүй юм, харин сандал доогуур суухдаа их дуртай шүү! гэжээ. 

	Бүх хүн инээлджээ.

	 

	107. НОХОЙ СУУЖ ЧАДДАГ ЮМ УУ?

	Нэгэн эмэгтэй, нохойгоо автобусанд авч оржээ.

	Түүний нохой нь том бөгөөд маш муухай ажээ. Тэгтэл нөгөө эмэгтэй:

	— Кондуктор оо! Би нохойндоо зориулж мөнгө төлье! Тэгэхлээр нохой минь хүн шиг сууж явж болно биз дээ? гэхэд кондуктор:

	— Болно, болно. Нохой чинь хүн шиг суудал эзэлж бололгүй яах вэ. Тэгэхдээ хүн шиг л хөлөө газар тавьж сууна шүү дээ гэжээ.

	 

	108. ЗӨВ БАЙТЛАА БУРУУ

	Нэг сурагч нэг англи өгүүлбэрийг тольдсоор байгаад яг орчуулсан нь «Хар муурыг цүнхнээс гаргаж тавих» гэсэн өгүүлбэр болжээ. Үг бүрийг хэчнээн тулгаж шалгавч алдаа байсангүй. Гэсэн ч энэ нь буруу орчуулга байжээ. Учир нь энэ бол хэлц үг бөгөөд «Нууцаа задлах» гэсэн утгатай ажээ.

	 

	109. ГАХАЙН ЗАН

	Үдийн дараа гахай хоолоо идчихээрээ нэг их ховдоглоод байдаггүй. Тэр үед хашаа байрандаа л хэвтэхийг боддог. Гэвч гахайг бэлчээж явуулах нь сайн. Одоо энэ гахай яаж байна вэ! Толгойгоо муухай болгочихсоныг нь ээ! Мөн ч заваан амьтан шүү!

	[image: Image]

	— За би ч хэн нэгний нь байшинд очно доо? гэж лав энэ гахай бодож яваа байх.

	— Чи энэ нохой, муур хоёрыг хараад юу гэж санаж байна, мөн л сайхан зугаацан явах шиг вэ? Тэгтэл тэр хоёр дээр “өдрийн мэнд хүргэе!” гэж хэлээд морь хүрч ирэв.

	— Өө, энийг хараач! Ямар гоё юм бэ? гэхэд

	— Нээрэн тийм байна гэж нохой хэлэв.

	— Ёстой доо! Гахай мөн сонин ааш зантай амьтан шүү! Над таалагдаж байна гэж муур хошуу нэмэв.

	Энэ амьтдыг явж байтал нэг залуу ирж «Энэ юу вэ?» гэж асуухад,

	— Зураг дээр хар. Эд нар гоё биш байна гэж үү? Яг л хаврын цэцэг шиг байгаа биз дээ! гэж муур өгүүлэв. 

	Тэгтэл нөгөө залуу:

	— Тиймгүй. Уучлаарай! Энэ чинь яг л ажил шиг байна. Миний нөхөд л лав та нарыг харж чадахгүй юм байна. Харин хир тоосыг нь арчиж цэвэрлэж байвал тиймгүй шүү!

	110. ЛОНДОНЫ АВТОБУСАНД

	Эмэгтэй:

	— Кондуктор оо! Би Оксфордын гудамжны таван номерын байшинд байдаг гэр лүүгээ тун яаралтай харимаар байна?

	Кондуктор:

	— 3а тэгье, эмэгтэй! Арван минут болоход бид тэнд оччихсон байна. Тэгэхдээ автобусаа л би зогсооно шүү дээ.

	Эмэгтэй,

	— Өө, ямар сайн юм бэ! Би буухгүй л дээ! Зөвхөн л жаахан нохойндоо төрсөн газрыг нь л үзүүлэх гэсэн юм.

	 

	111. ДЕЛЬФИНИЙ ТУХАЙ

	Дельфин бол дэлхийн амьтны хүрээлэнгийн хамгийн их сонирхол татаж байгаа амьтны нэг байна. Тэр нь өөртөө тохирсон ажил хийдэг. Бас тоглож наадахдаа тун их дуртай. Нэг нь бөмбөг шидэж байхад нөгөөх нь уснаас үсэрч наадна. Бас инээж чаддаг дельфин ч бий. Дельфин бүр сайхан зан ааштай бөгөөд хүн хоол өгөхөд түүнийг авч иддэг. Нэг дельфин өдөрт дунджаар 18 фунт загас иддэг байна. Дельфин бол их ухаантай амьтан гэдгийг бид мэддэг. Дельфин сонирхолтой дуугарахыг ч сонсож болно. Зарим нь усанд сэлэн өөрсдийн авиагаар «ярилцана». Тэр ч байтугай:

	— Та харахгүй юу! Би аль эрт сургагчаа сургуультай болгочихсон юм. Намайг толгойгоо дээш гаргахад тэр над хэсэг загас хаяж өгдөг сургуультай болсон юм.

	 

	112. ДЕЛЬФИН САЙН ТОГЛОГЧ

	Дельфин сайн тоглогч гэдгийг та нар андахгүй. Тэр ч байтугай командад оролцон усны бөмбөгөөр тоглох нь гайхалтай учраас усан бөмбөгийн «тамирчин» гэж нэрлэж болно. Бөмбөгийг шидэх болгондоо алдалгүй хаалганд оруулж чадна. Усны бөмбөгийн энэ тамирчид хэчнээн их хөгжөөнтэй гэж санана. Гэвч тэд заримдаа өөрийнхөө хаалга руу шидэх гэдэг нь л инээдтэй.

	113. МАРТАМХАЙ ХҮН

	Нэгэн нэртэй зохиолч галт тэргээр явж байжээ. Тэгээд кондуктор билет шалгахаар ирэхэд зохиолч билетээ олсонгүй.

	— За яах вэ! Би нэг цаг болоод ирнэ шүү! гэж сануулжээ. 

	Кондукторыг дахиад ирэхэд нь мөн л тэр билетээ олоогүй байжээ.

	— За яах вэ! Би таныг мэдэж байна. Яагаад гэвэл би таны номыг уншдаг. Таны ном голдуу их сонин байдгаас би их уншдаг. Та билетээ хайж байгаа учраас таныг би билеттэй яваа гэж лав итгэж байна гэж кондукторыг хэлэхэд:

	— Тэр ч яах вэ. Билетээ ололгүй тун болохгүй. Учир нь би чинь хаашаа явж байгаагаа мартчихаад байна.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

AI-generated content may be incorrect.]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

